9 november 2008

vyf en twintigste sondag in koninkrykstyd

Liturgiese voorstel

	Leesroostertekste

Fokusteks: 

Matteus 25:1-13
Ander tekste: 
Amos 5:18-24; Psalm 70; 




1 Tessalonisense 4:13-18

Sien “Basisliturgie vir die laaste Sondae van Koninkrykstyd” vir die kernbetekenis van die “Ander tekste”.
	Inleiding

Tema: Moenie tot op die laaste minuut wag om voor te berei vir Jesus se terugkeer nie.

Die gelykenis maan gelowiges om gereed te wees vir Jesus Christus se terugkeer. Met die oog op daardie “dag” behoort gelowiges voorbereidings te tref dat hulle nie onvoorbereid betrap sal word nie. Vir dié wat onvoorbereid is, sal dit te laat wees en die deur sal gesluit wees. Dié krisis sal die wat gereed is, skei van die wat onvoorbereid is.

	God versamel ons voor Hom

Aanvangswoord

Voorganger:
Ons almal soek by U hulp, o Here.

Gemeente:
Ons is bly oor U en jubel in u Naam. 

Voorganger:
Ons maak staat op u hulp, o Here.

Gemeente:
God is groot. 

Voorganger:
Ons is hulpeloos en arm;

Gemeente:
kom tog gou na ons toe, o God.

Voorganger:
U is ons hulp en ons redder,

Gemeente:
Here, moet tog nie talm nie (Ps 70:5, 6).
	Diens van die tafel

Formulier oor die verwagting dat Christus op pad is.

Voorganger:
Die nagmaal laat ons ook vooruit sien na die dag wanneer Christus weer kom.

Gemeente:
Ek verkondig die dood van die Here totdat Hy kom.

Voorganger:
Die aand voor sy dood sê Jesus: “. . . van nou af sal Ek nie weer van hierdie wyn drink nie tot op die dag wanneer Ek saam met julle die nuwe wyn in die koninkryk van my Vader sal drink.”

Gemeente:
Ek strek my uit na dié dag. Christus sal verskyn en alles tot volheid bring.

Voorganger: 
Hy  sal hemel en aarde nuutmaak en


“God sal alles . . . vir alles” wees. 

Gemeente:
Ek verlang na die bruilofmaaltyd van die Lam. Here, moet tog nie talm nie.

 (Matt 26:29, nagmaalsformulier en Ps 70)



	Diens van die Woord

Kry ’n groepie kinders om die gelykenis tydens die Skriflesing met gebarespel na te doen. Dit sal ’n bietjie oefening verg, maar kan baie help om die boodskap aan klein en groot tuis te bring. Die voorganger verwys dan later in die preek terug daarna en praat in besonder met  die kinders oor gereed wees vir Jesus se koms.  


	Uitsending

Verbintenis 

Laat ’n lidmaat die Skrifgedeelte Amos 5:18-24 lees.

God is met die oog op “die dag van die Here” uitgesproke oor sinlose vormgodsdiens. Kom ons verbind ons tot dit wat Hy eintlik van ons vra.  

Voorganger:
Laat die reg en geregtigheid te voorskyn kom,

Gemeente:
ons laat dit aanrol soos watergolwe,
soos ’n standhoudende stroom. 

Seën

Genade en vrede vir julle van God Almagtig wat die tye in sy hand hou en van Jesus Christus wat weer kom en van die Heilige Gees wat dié verlange lewend hou. 

Antwoord: Gemeente:
Here, moet tog nie talm nie.

	Musiek en sang

“Waak Christen staan in die geloof”  

Lied 489 se teks op bord of aankondigings blad vir stillees deur gemeente terwyl orrelis voorspel speel:

Nr 1 uit Liturgiese Orrelmusiek Band 6, verwerking van Hans Babst

Aanvangslied:
Lied 475 met trompet

	Antwoord op seëngroet:
Lied 314

Nagmaal:
Lied 299
Voor Skriflesing en preek:
Lied 442

Tydens dankoffer:
“Op berge en in dale”

Liturgiese Orrelmusiek Band 4 nr 4. Verwerking van 
J D Greyling

Slotlied:

Lied 509

Uitsending: 
Enige jubellied met trompet!


PREEKSTUDIE – MATTEUS 25:1-13

Teks

In Matteus 25:1-13 vind ons die tweede agtereenvolgende gelykenis van Jesus se eskatologiese diskoers wat na die wederkoms verwys. Ons vind heelwat soortgelyke verwysings in ander Bybelboeke met soortgelyke temas. In Lukas 13 lees ons van die besoeker wat teen middernag aan die deur kom klop. In die dae van Noag het die mense gehamer aan die deur van die ark toe die vloed gekom het, maar dit was te laat. Die gelykenis van die tien meisies is egter uniek. Dit is die laaste klem wat in Matteus gelê word op die gereedheid vir die uitgestelde parousia (wederkoms). Die belang van allegorie in hierdie perikoop blyk voor die hand liggend te wees. Tipies van gelykenisse is daar verskillende betekenisse opgesluit in die verhaal.  

Die aard van die perikoop is sodanig dat die sintaktiese parallelismes beperk word tot die kontrasterende stellings in vers 2 en 3-4. Die gelykenis begin met ’n tipiese inleidende formule en eindig met ’n teregwysing wat die gelykenis op die lesers toepas (v 13). 

Die volgende raamwerk vir die verstaan van die perikoop word voorgestel: 

Vers 1-5:

Maagde gaan uit om bruidegom te





ontmoet;  



(a) vers 1-2:
die inleiding, 


(b) vers 3-4:
die neem van ekstra olie/





die nie-neem van ekstra olie, 


(c) vers 5:
die uitstel van die koms van die




bruidegom. 

Vers 6-7:

Die koms van die bruidegom;

Vers 8-9:

Probleem van die onverstandige





meisies; 

Vers 10:

Die ingaan na die huweliksbanket; 

Vers 11-12: 

Terugkeer van die onverstandige





meisies; 

Vers 13:
Die finale teregwysing.

Vers 1-2: Die inleidende formule “dan sal dit met die koninkryk van die hemel gaan soos” is soortgelyk aan wat ons in Matteus 13:24; 18:23; 22:2 vind. Die formule in Matteus 25:1 is egter in die toekomstige tyd vanweë die eskatologiese oriëntasie (Matt 7:24, 26). Die koninkryk van die hemel word nie vergelyk met die meisies nie, maar met dit wat met hulle gebeur. Wanneer  die Seun van die Mens weer kom, sal sommige gereed wees en ander nie. Die “maagde” (OAV) is in die algemeen verstaan as ongetroude meisies wat die bruid bystaan en wat in die nag met hulle lampe uitkom om die bruidegom te ontmoet (’n historiese gebruik wat vergelyk kan word met soortgelyke gebruike in moderne Palestina), eerder as ’n verhaal wat net maar vertel word ter wille van onderrig. Dit is moeilik om te weet presies waar die meisies was (by die huis van die bruid, of haar familie of dié van die bruidegom). Hierdie inligting is egter nie van belang vir die interpretasie van die gelykenis nie.  

Die enigste ander gebruik van die woord “bruidegom” in Matteus, buite hierdie perikoop, is in 9:15, wat belangrik is vir die identifisering van Jesus as die “bruidegom” (vgl ook Joh 3:29).  

Vers 3-4: Die verstandige meisies het ekstra olie vir hulle lampe saamgeneem omdat hulle voorbereid wou wees ingeval die bruidegom lank wegbly. Die onverstandige meisies, aan die ander kant, was nie voorbereid daarop dat die bruidegom dalk lank kan wegbly nie. Daar behoort nie, by wyse van allegorie, simboliese betekenis aan die olie toegeken word nie. Die fokus van die perikoop is eenvoudig ’n geval van gereed wees teenoor die tragiese gevolge van onvoorbereid wees. 

Vers 5: Alhoewel die idee van die bruidegom se uitgestelde koms ’n uiters belangrike element in hierdie perikoop is, is dit iets wat wel voorkom in Rabbynse en hedendaagse Nabye-Oosterse troues. Jeremias (The Parables of Jesus) suggereer dat die uitgestelde koms van die bruidegom die gevolg is van onderhandelinge oor finansiële aangeleenthede. Die gelykenis vertel dat al die meisies (verstandiges en onverstandiges) vaak geword en aan die slaap geraak het toe die bruidegom lank wegbly. Die verwysing na slaap in vers 5 en 7 moet letterlik verstaan word. Die verstandige meisies se gereedheid is te wyte aan die feit dat hulle voldoende olie vir hulle lampe saamgebring het. Die vertraging in die bruidegom se koms, soos die vertraging in die koms van die eienaar in Matteus 24:48, kan direk gekoppel word aan die tyd van die terugkeer van die Seun van die Mens (vgl. v 13; 24:48; 25:19).
Vers 6-7: “in die middel van die nag” is ’n aanduiding dat daar ’n paar uur verloop het sodat die olie in die lampe min raak. ’n Roepstem kondig aan dat die bruidegom gearriveer het en dat die bruilofsgaste hom moet ontmoet. Die meisies kry hulle lampe gereed sodat dit helder kan brand.

Vers 8-9: Die onverstandige meisies sien dat hulle olie amper op is en vra die verstandige meisies om van hulle olie vir hulle te gee. Die beeld van die lampe van die onverstandige meisies wat doodgaan, kom ook voor in Spreuke 13:9 en Job 18:5. Die verstandige meisies gee nie gehoor aan die versoek van die onverstandige meisies nie. In plaas daarvan sê hulle die onverstandige meisies moet liewer vir hulle olie gaan koop. Vers 11 gee die leser ’n aanduiding dat die onverstandige meisies wel olie gekoop het.

Vers 10: Teen die tyd dat die bruidegom opdaag gaan diegene wat gereed/voorbereid was in na die bruilof toe. Die bruilof het dieselfde Messiaanse assosiasie as wat ons in Matteus 22:1-14 vind. Die sluit van die deur verwys simbolies na ’n tyd wanneer dit te laat is om besluite te verander, of die verdeling van dié wat gered en dié wat verlore is (vgl Jes 22:22; Luk 13:25; Openb 3:7). Dié punt word duidelik in die volgende twee verse.

Vers 11-12: Die onverstandige meisies (wat hier “die ander” genoem word, in teenstelling met “die wat gereed was” – v 10) daag op met ’n nuwe voorraad olie, maar hulle vind dat die deur alreeds gesluit is. Hulle geroep (“Meneer, Meneer”) word ’n toepassing van die leë uitroep “Here, Here” (Matt 7:21-22). Na die koms van die Seun van die Mens is dit te laat vir ’n geklop om die deur oop te maak (vgl 7:7-8). Hulle sal eerder die woorde hoor “ek het julle nooit geken nie” (Matt 7:23). Die onverstandige meisies word uitgesluit van die bruilof omdat hulle onvoorbereid was op die koms van die bruidegom en geen appèl kan hierdie realiteit verander nie.

Vers 13: Die finale oproep, wat begin met “waak dan”, verwys na die belangrikste punt wat die gelykenis maak. Elke mens moet “waak”. Die punt is nie die vermyding van letterlike slaap nie, maar geestelike waaksaamheid – om altyd gereed te wees vir die koms van die Seun van die Mens (Matt 24:42-43). Hierdie gereedheid word vereis omdat die eindtyd/wederkoms (Gr parousia) – die dag, die uur – nie vooruit bepaal kan word nie.

Konteks

Daar bestaan, binne Matteus se konteks, konsensus oor die skopus van die gelykenis. Dit blyk reeds duidelik uit die posisie wat dit in hoofstuk 24-25, die sogenaamde “profetiese rede”, inneem. Matteus 24-25 handel oor die eskatologie (eindtye) en die parousia (tweede koms van Christus). Matteus 24 sluit af met die gelykenis van die ontroue slaaf (24:45-51), wat die eerste is van vier gelykenisse wat handel oor die koms van die koninkryk. In die gelykenis van die ontroue slaaf aanvaar die slaaf dat die eienaar later sou opdaag en is ontrou. Die eienaar daag egter heelwat vroeër op as wat verwag is en spreek ’n verdoemende oordeel oor die slaaf uit (24:51). Die ander drie gelykenisse is die verstandige en onverstandige meisies (Matt 25:1-13), die talente (Matt 25:14-30) en die laaste oordeel (Matt 25:31-46).  

In die eerste drie gelykenisse verras die eienaar/ bruidegom almal deur vroeër terug te keer. In die eerste en die tweede gelykenis is die eienaar/bruidegom deur iets vertraag (24:48;  25:5). In die derde gelykenis keer die eienaar “na ’n lang tyd” terug (25:19). Hierdie gelykenisse reflekteer die feit dat die kerk in Matteus se tyd, laat in die eerste eeu, met ’n onverwagte oponthoud in die parousia (Smit) te doen het. Die koms van die bruidegom en die huwelikseremonie het Messiaanse assosiasies (vgl 22:1-14) wat die gelykenis uiters effektief maak. Dit is die finale perikoop en lê klem op die noodsaak om altyd gereed te wees veral omdat die tyd van die wederkoms van die Seun van die Mens nie bekend is nie en dat dit langer sal duur as wat verwag word. 

Terwyl die belangrike punt van die gelykenis te doen het met voorbereid wees, is daar spesifieke elemente in die perikoop wat voor die hand liggende allegoriese belang het. Die bruidegom is Christus, sy koms is die uitgestelde parousia, die wyse en dwase meisies is die getroue en ontroue navolgers van Christus en die finale gebeure simboliseer die eskatologiese voltrekking van die oordeel (Donfried). Jesus vertel van tien maagde 
(Gr parthenois) – vyf wys en vyf dwaas. Die wyse en die dwase maagde stem ooreen met die wyse en dwase bouers na wie Jesus in Matteus 7:24-27 verwys. In daardie verhaal het die wyse man op rots gebou, maar die dwase man op sand. Die huis wat op rots gebou is, kon die storm weerstaan, maar nie die huis wat op sand gebou is nie.  

In die literatuur word dikwels baie gemaak van die vraag of die prentjie wat geskets word realisties is in die lig van destydse Palestynse huweliksgebruike. Dirkie Smit huldig die mening dat afgesien van die feit dat die besonderhede aangaande die reël van die huwelik nagegaan kan word, verander dit nie veel aan die uitleg en die prediking van die gedeelte nie. Hy waarsku om veeleer sorg te dra dat die detail nie oorspan word nie. “Juis omdat dit ’n gelykenis is, moet ernstig daarteen gewaak word om nie in elke onderdeel die een of ander geestelike betekenis of toepassing te wil sien nie.” Vra soos wat die getalle simboliseer, wat die lampe is, wie die meisies is, waarop die “slaap” dui, of die wyse meisies nie onbillik en liefdeloos was deur nie hulle olie te deel nie, watter deur gesluit is en wat die bruilof is, lei op dwaalweë van spekulasie en allegorisering. Die meeste elemente is “illustratief” met die oog op die gang van die verhaal en nie “sinnebeeldig” nie (Ridderbos).

In die Lutherse perikope-indeling word hierdie gedeelte voorgeskryf vir die laaste Sondag van die kerklike jaar. Koopmans sê dat dit uiters geskik is vir die laaste Sondag wat van ouds af bestem is vir prediking oor “die laaste dinge”. Op die vraag “hoe die kerk hom gereed moet hou” is dit waarskynlik die beste om uit die verbande by Matteus self te probeer vasstel wat hy bedoel het. Dan word die antwoord meer sigbaar in hierdie gelykenis. Die eerste ses gelykenisse in Matteus sê dat ons gereed moet wees vir die wyse waarop Jesus kom, asook vir die tydstip waarop Jesus kom. Die sewende gelykenis in Matteus sê egter hoe ons gereed moet wees. Ons kan net sê dat ons gereed is vir Christus se koms as ons sy onverwagse kom en gestaltes in die hede herken en nou reeds vir Hom plek maak. Luther het by geleentheid gesê: “Die wêreld is vol van God. In alle stegies, voor u deur, vind u vir Christus. Moenie na die hemel gaan en sê: ‘Ag, as ek onse Here en God tog net kon sien, hoe sou ek Hom nie alle moontlike dienste bewys nie?’ ‘As jy My wil dien,’ sê die Here, ‘moenie onder die engele na My soek nie. Ek sal in jou huis kom, jy sal my honger en behoeftig sien, maak net jou oë oop. As jy My wil liefhê, betoon liefde aan jou naaste.’ Ja, ons soek Hom waar Hy nie te vinde is nie. Hy het uit die hemel neergedaal . . . maar ons wil daarheen opstyg” (Smit)!

Dit kan maklik gebeur dat die prediker (in die prediking, oor die algemeen) nie aandag gee aan Jesus se eskatologiese diskoers nie. Terwyl die kwessie van die eskatologie problematies is (nie die eschaton self nie – maar die bespreking daarvan), kom hierdie kwessie in Matteus 25 voor as deel van Jesus se bespreking van die einde van alle dinge. Sonder om te veel detail oor die eindtye te gee, kan ons uit Matteus aflei dat daar ’n dringendheid te bespeur is wat die verkondig van hierdie boodskap betref. Brueggemann sê in dié verband “we miss a critical dimension of New Testament theology and omit the primary event toward which the early Christian hope was aimed,” indien die wederkoms van Jesus nie gereeld aandag kry in die prediking nie.

Preekvoorstel

Is jy gereed? Ek is seker jy het die vraag al baie kere in jou lewe gehoor. “Is jy gereed vir Kersfees?” “Is jy gereed vir jou troue?” “Is jy gereed vir aandete?” “Is jy gereed?” Matteus 25:1-13 stel hierdie vraag in ’n baie wyer konteks. “Is jy gereed?” Ek kan hoor hoe baie mense vra: “Gereed waarvoor?” “Is jy gereed vir die koms van die Here!” Ek kan my voorstel dat daar baie mense is wat dit as ’n vreemde vraag sal beskou. Sommige kan dink dit is die vraag van ’n religieuse fanatikus. Ek glo egter dat dit ’n vraag is wat relevant is vir elke mens se lewe. Die Skriflesing spreek een van die grootste mites aan van die era waarin ons leef, naamlik: “Daar is altyd nog tyd.” Die realiteit is dat tyd ’n geskenk is en hierdie geskenk kan enige oomblik van ons af weggeneem word.

’n Predikant wat dikwels deur sy lidmate uitgevra is oor hoe dinge sal gebeur in die eindtye het op ’n dag besluit om sy lidmate soos volg te antwoord: “I used to get quite involved in figuring these things out. I had charts, maps and lots of people came to hear about these things. Then I decided that God didn’t need me to help with the plans. I’ve resigned from the Planning Committee and have become a part of the Welcoming Committee!”

In Matteus 25 dui die toekomstige tyd waarin die frase “die koninkryk van die hemel . . .” geskryf is op die wederkoms. Die verhaal bring nie die koninkryk van die hemel in verband met die tien meisies nie, maar lê eerder klem op wat met hulle gebeur. Dit is verder nie van belang dat hulle maagde is nie, hulle is eenvoudig jong meisies, wat genooi is om deel te wees van ’n troue. Vyf van hulle het wysheid en vyf tree dwaas op. Die verstandige meisies word só genoem omdat hulle ekstra olie gebring het vir hulle lampe. Hulle het geweet dat die koms van die bruidegom dalk uitgestel kan word en hulle wil hê dat hulle lampe gereed moet wees wanneer die bruidegom kom. Die dwase meisies daag ook by die troue op. Hulle is gepas aangetrek en hulle het lampe – hulle lyk net soos die wyse meisies. Beide die wyse en die dwase meisies raak aan die slaap. Die enigste verskil is die hoeveelheid olie wat die twee groepe saamgebring het. Dit is opvallend dat beide die wyse en die dwase maagde slaap. Slaap is dus nie die deurslaggewende eienskap nie. Beide die verstandige en die onverstandige meisies is genooi na die feesviering. Die gelykenis is ’n waarskuwing aan Christene wat nie gereed is vir Christus se koms nie. Die gelykenis is dus nie in die eerste plek gerig op diegene wat buite die kerk is nie.

Die verstandige  meisies is anders as die onverstandiges wat hierdie een saak betref – hulle het die insig om ekstra houers met olie te neem om hulle lampe mee te vul. Die verstandige meisies slaap, maar is ten volle voorbereid op die bruidegom se koms. Hulle is gereed en hierdie gereedheid is die punt wat hierdie gelykenis wil tuisbring. Dit is ook sinvol dat hulle gereed behoort te wees, aangesien die koms van die bruidegom die teken is van die begin van ’n groot en heerlike fees wat waarskynlik een van die hoogtepunte in hierdie vroue se jong lewe behoort te wees. Die groot verrassing is die vyf wat nie die nodige voorbereidings getref het vir hierdie belangrike gebeurtenis nie.  

In vers 5 lees ons dat die bruidegom laat kom. Hierdie is ’n draaipunt in die storie. Beide die verstandige en onverstandige meisies is aanvanklik voorbereid op die bruidegom se koms, maar slegs die verstandige meisies is voorbereid op die feit dat die bruidegom laat opdaag. Die Matteusevangelie is ongeveer ’n halfeeu na die opstanding geskryf en dit is verstaanbaar dat daar geworstel is met die vraag van die wederkoms van Christus. In hierdie gelykenis word ons, die kerk, aangemoedig om gereed te bly.

Teen middernag hoor hulle die geroep dat die bruidegom op pad is (v 6). Die tien meisies, die verstandiges en onverstandiges, word wakker en kry hulle lampe gereed. Die onverstandige meisies sien egter dat hulle nie meer olie het nie en hulle vra die verstandige meisies om hulle olie met hulle te deel. Die verstandige meisies weier egter. Die verstandige meisies kritiseer nie die onverstandige meisies nie, maar stel voor dat hulle vir hulle nog olie gaan koop. Terwyl die onverstandige meisies olie soek, kom die bruidegom daar aan. Dié wat gereed was, het saam met hom ingegaan na die bruilof toe. Later het die onverstandige meisies terugkeer. Jesus sê nie of hulle suksesvol was in hulle poging om olie te koop nie. Dit maak eintlik nie regtig saak nie, want dit was reeds te laat. Die bruidegom het reeds gearriveer. Hulle roep toe: “Meneer, Meneer, maak oop vir ons!” waarop die bruidegom reageer: “Ek sê vir julle, Ek ken julle nie!” Dit is erg om deur die bruidegom verwerp te word, want sy woord is finaal. Die verwerping word vererger deur die feit dat die bruidegom bekend gestaan het as iemand met baie liefde en goedhartigheid.  

Vroeër het Jesus gewaarsku: “Nie almal wat vir my sê ‘Here, Here,’ sal in die koninkryk van die hemel ingaan nie, maar net hy wat die wil doen van my Vader wat in die hemel is” (Matt 7:21-23). Jesus het dit daardeur duidelik gemaak dat hy sekere verwagtings het rakende ons optrede en gedrag – dat Hy gehoorsaamheid van ons verwag. In die gelykenis van die tien meisies maak Hy dit ook duidelik dat daar ’n tyd is vir bekering en ook ’n tyd wanneer dit te laat is. Wanneer die bruidegom kom en die deur toegaan is dit te laat. ’n Geween en gekners van tande sal nie die deur weer laat oopgaan nie. Jesus kom gou. Is jy gereed daarvoor?

